
ЎЗБЕКИСТОН ИНСОНИЯТ ЦИВИЛИЗАЦИЯСИНИНГ ЭНГ
ҚАДИМИЙ ЎЧОҚЛАРИДАН БИРИ

Кириш

Ҳар бир халқ, ҳар қайси мамлакат ўзининг узоқ ва бетакрор тарихига эга
бўлганидек, Ўзбекистоннинг, ўзбек халқининг тарихи ҳам бой ва
сермазмундир.
Тарихий воқеаларни ўрганишда илмий, назарий-методологик асосларга
таянишнинг аҳамияти жуда катта. Ўзбекистон тарихи аввало Марказий Осиё
мамлакатлари тарихи билан, қолаверса башарият тарихи билан чамбарчас
боғланган. Тарихий воқеа, ҳодисаларларни ўрганиш, таҳлил этиш ва ёритишда
ҳолисона, ҳаққоний, адолатли ёндошув муҳим методологик қоидадир.
Холислик қоидасини тарихий воқеа, ҳодисаларларни ўрганаётганда, улар билан
боғлиқ бўлган барча фактларнинг хеч бир истисносиз бутун мажмуани бирга
олиб текширишни, аниқ ҳаққоний далилларга асосланиб ишлашни талаб
қилади. Тарихий ҳодисаларларни бир бутун ҳолда ўзаро алоқада ва
муносабатда деб текшириш лозимдир. Тарихни ўрганишда тарихийлик
методологияси муҳим аҳамиятга эга. Тарихийлик методологияси халқнинг
ўтмишини, ҳозирги замон ва келажагини ягона табиий тарихий жараён деб,
ўтмиш Ҳозирги замонни тайёрлайди, ҳозирги замон келажакни яратади, деган
тараққиёт қонуни асосида қарайди. Ўтмишни, аждодларимиз тарихини
қанчалик яхши билсак, англаб етсак, ҳозирги замонни, мустақиллигимиз
мазмунини шунчалик мукаммал тушунамиз, келажакни тўғри тасаввур этамиз.
Тарихий жараённи ўрганишда ижтимоий ёндашув принципига риоя этиш зарур
бўлади. Ижтимоий ёндошув методологиясини тарихий жараёнларни аҳоли
барча табақаларининг манфаатларини ҳисобга олган ҳолда ўрганишни тақозо
этади. Воқеаларни алоҳида бир ижтимоий табақа-камбағаллар, йўқсиллар ёки
мулкдор, бойлар манфаати нуқтаи назаридан туриб таҳлил этиш, ёритиш бир
томонлама ёндошув бўлиб, у тарихни соддалаштиради, тўғри хулосага олиб
келмайди.
Мамлакатимиз тарихини ўрганишда миллий қадриятлар, халқ анъаналари ва
урф-одатларини, дин, ислом дини тарихи, одамларнинг диний эътиқодлари,
диний таълимотлар ва уларнинг асосчилари фаолиятини  таҳлил қилишга,
ёритишга цивилизацион муносабатда бўлиб, уларни ҳурматлаш, эъзозлаш
нуқтаи назаридан ёндошмок керак. Тарихни ўрганишда юқоридаги
методологик қоидалар билан бир қаторда фактларни таккослаш, мантиқий-
қиёсий хулосалар чиқариш, даврлаштириш, социалистик тадқиқотлар ўтказиш,
статистик, математик ва бошқа усуллардан ҳам фойдаланилади.

1. Ватанимиз ҳудуди қадимдан инсонлар яшаб келаётган ўлка.

Палеолит даври

Узоқ даврлар давомида археологларнинг энг сўнгги хулосаларига кўра энг
қадимги одамлар Африкадан топилган Зинжантроплар (3-3,5 млн. йил аввал),



Индонезиянинг Ява оролидан топилган Петекантроплар (1 млн.-600-700 минг
йил аввал), Хитойдан топилган Синантроплар (500-600 минг йил аввал) деб
келинар эди.

Ўтган асрнинг 80-йилларида ўзбек олимларидан академик У.Исломов
бошчилигидаги археологларимиз Фарғона водийсининг Селунғур ғоридан тош
қуроллари ва ҳайвон суякларини топиб, бу ерда одамлар 1 млн. йил аввал (илк
палеолит даври) яшаганликларини исботлади. Бу кашфиёт туфайли “Ўрта Осиёда
қадимги одамлар яшамаган, бу ерда неондертал одами туркумидаги (одамзоднинг
анча такомиллашиб, ҳайвон ови билан шуғулланган сўнгги даврларига мансуб)
одамлар энг қадимги одамлар бўлган,” деган қарашлар инкор этилди ва
“Ўзбекистон инсон цивилизациясининг энг қадимги ўчоқларидан бири” эканлиги
исботланди. Селунғур ғорида яшаган аждодларимиз фанга Фергантроп номи
билан кирди.

Ер юзининг барча ҳудудлари каби бизнинг юртимизда ҳам қадимги
аждодларимиз “Ибтидоий тўда даври”ни бошдан кечирганлар. Бу даврнинг
хронологик чегараси одамзоднинг Фергантроп-Неандертал аждодлари яшаган
даври (мил.авв. 1 миллион-12 минг йилликлар) билан белгиланади.

Таниқли тарихчи олим А.Асқаровнинг ёзишича, бу даврда мулкчиликнинг
ҳеч бир шакли бўлмаган. Одамзод илк ибтидоий ҳолатидан том маънодаги одам
ҳолатига ўтиш, фикрловчи одам бўлиб шаклланиш жараёнини бошидан кечирган.
Тошдан меҳнат қуроллари ясаш ва улар ёрдамида ижтимоий меҳнат қилиши
билан бошқа жонзодлардан тубдан фарқ қилган. Аммо уларнинг мафкуравий
дунёси тартибсиз “никоҳ” маъёрлари асосида қурилган эди. Бу давр одамларида
ҳали жамоа бўлиб яшаш кўникмалари шаклланмаган эди.

Юртимизда яшаган аждодларимиз ибтидоий тўда давридан сўнг “Ибтидоий
уруғчилик жамоаси ва мулк эгалигининг шаклланиш даври”ни ҳам бошдан
кечирганлар. Унинг хронологик чегараси – уруғ жамоаларининг таркиб
топишидан (бундан 40 минг йил аввал) милодий III-IV асрларгача. Бу даврда
жамият иқтисодий ҳаётининг ижтимоий таркиби дастлаб матриархат уруғ
жамоалари анъаналари ва сўнг патриархат уруғ жамоаларининг эркин деҳқон
жамоа аъзолари – кашоварз, озодкор ва гувакорлардан ташкил топган. Мулкка
эгалик қилиш дастлаб (матриархат даврида) ижтимоий характерда, сўнг
(патриархат даврида) эркин ишлаб чиқариш жамоа аъзоларига тегишли хусусий
мулк шаклланади. Жамият мафкуравий асосини дастлаб табиат ҳодисаларига
сиғиниш: тотемистик, анимистик, сеҳргарлик (матриархатда), оташпарастлик
диний қарашлар (патриархатда), сўнг эса зардуштийлик ва буддавийлик,
монийлик, насронийлик ва шаманизм ташкил этади.

Ер юзининг барча ҳудудларидаги каби бизнинг юртимизда ҳам “Ибтидоий
тўда” даври одамзоднинг ўз шаклланиш босқичи бўлиб, айнан шу даврда
Зинжантроп, Питекантроп, Синантроп, Фергантроп ва Неандерталь каби илк
аждодларимиз табиатдан ўз ризқ-рўзини теримчилик ва йирик ҳайвонларни ов
қилиш орқали ўлжа ҳисобига яшаганлар.

Энг қадимги даврда одамлар асосан тошлардан, йирик ҳайвонлар
суякларидан, шохлардан, дарахтлар шохларидан меҳнат қуроли сифатида



фойдаланганлар. Шу боис бу даврни “Қадимги тош даври”, яъни палеолит даври
деб юритилади.

Палеолит даври уч босқич: илк палеолит, ўрта палеолит, юқори палеолит
даврларидан иборат.

Илк палеолит давридан бизгача фақат тош қуроллари етиб келган. Бу давр-
дастлабки меҳнат қуроли топилган макон-жой Ашель (Фарангистонда) номи
билан аталиб, фанда бу давр “Ашель даври” деб берилади.

Илмий хулосаларга кўра бу давр бундан 3-2,5 миллион йил бурун
бошланиб, мил. авв. 100 мингинчи йилларгача давом этган. Бу даврда ер юзида
табиий ўзгаришлар рўй бериб, Ҳимолай, Тибет, Помир ва Тяншан сингари баланд
тоғлар қад кўтарган. Ҳайвонот дунёси вужудга келиб, ўсимликлар олами қарор
топган. Давр охирларида ҳаво совиб, тоғларда йирик музликлар вужудга келган.

Табиатдаги бундай ўзгаришлар минтақамизнинг айрим жойларида илк
аждодларимизнинг макон топишига имкон яратган.

Қадимги тош даври (палеолит) нинг ўрта босқичи (бундан қарийб 100-40
минг йил аввал) археология фанида мустье даври деб аталади. Бу даврда иқлим
шароити ёмонлашиб, музланиш кучайган. Одамлар бу иқлимга мосланишга,
ҳимояланишга мажбур бўлганлар. Бу даврда янги меҳнат қуролларидан қўл
чўқмори пайдо бўлган. Тўда-тўда бўлиб юриш бу даврда ҳам давом этган.

Бу давр одамлари яшаган маданият маконлари Ўзбекистоннинг Сурхондарё
(Тешиктош), Самарқанд (Омонқўтон, Қўтирбулоқ, Зирабулоқ, Хўжамазгил),
Тошкент (Обираҳмат, Хўжакент, Кўлбулоқ), Навоий (Учтут) худудларида
топилган.

Инсоният тарихи шажарасида бу давр ва бу маконларда яшаган одамлар
фанга шартли “Неандерталь одам” номи билан киритилди.

Илк палеолит даврида одамлар ғорларда яшашган. Ашель даврининг
сўнгида одамлар оловдан фойдалана бошлаганлар. Уларнинг асосий қуроллари
тошдан ясалган чўқморлар бўлган. Палеолитнинг ўрта босқичида эса одамлар
ҳаётида овчилик муҳим роль ўйнаган. Айнан шу даврда одамларда диний
тасаввур шакллана бошлаган.

Юқори палеолит босқичига келиб ибтидоий тўда даврининг вайроналарида
кишилик жамиятининг дастлабки бўғини-ибтидоий жамоа таркиб топди.
“Ибтидоий уруғчилик жамоаси даври” тарихи ҳам уруғ жамоаларининг ташкил
топишидан, яъни она уруғи жамоаси қарор топган дамлардан бошланди. Айнан
шу даврда одамзот найзани ихтиро қилдилар. Бу даврда тошдан меҳнат қуролари
ясаш услубида, ибтидоий хўжалик шаклларида, одамларнинг турмуш тарзида,
уларнинг ижтимоий муносабатларида, одамлар дунёқарашида, ҳатто уларнинг
жисмоний тузилишларида ҳам жиддий ўзгаришлар юз беради. Бу давр одамида
росмана пешана ва пастки жағ шаклланади. Оёқ, қўл ҳаракатларида ҳам
чаққонлик пайдо бўлиб, ҳозирги замон одамларига хос жисмоний хусусиятлар
вужудга келади. Бундай ҳар жиҳатдан мукаммал одам фанда “homo sapins” (онгли
одам) деб аталади.

Палеолит даврида тош ва суякдан ясалган ҳайкаларчаларда она уруғига
эътиқод қилинганлиги тасвирланади. Демак, бу даврда жамиятда “ибтидоий тўда”
ўрнини Матриархат-она уруғи жамияти, яъни “уруғчилик жамоаси”



эгаллаганлигини кўрамиз. Бу даврда аёллар жамиятда етакчи мавқени
эгаллаганлар. Оналарга жамоа сардори, уруғни давом эттирувчи илоҳ сифатида
қараш пайдо бўлди. Жинслар ўртасида меҳнат тақсимоти келиб чиққан. Аёллар
озиқ-овқатларни сақлаш, овқат тайёрлаш, оилани зарур ёқилғи билан таъминлаш,
бола боқиш ва тарбиялаш ишлари билан машғул бўлганлар. Эркаклар эса асосан
овчилик билан шуғулланиб, меҳнат қуроллари тайёрлаганлар. Бу даврда
инсоннинг биологик жиҳатдан такомиллашиб боришини таъминлаган –
қариндош-уруғлар ўртасидаги никоҳ тақиқланган одат (экзогамия) расм бўлган.

Юртимизнинг қадими ҳақида археологларимиз кўплаб янгиликларни очиб
берганлар. Палеолит даврига оид тош қуроллар “устахонаси” ХХ аср 50-
йилларининг 2-ярмида Фарғонанинг жанубидаги Хўжа Ғайир сой атрофидаги бир
Қапчиғой тепалигидан топилган. Бу тепалик олдида чучук сувли булоқ бор. Бироқ
одамлар айнан шу булоқ учун бу жойни макон қилмаганлар. Улар шу тепаликдаги
устахона учун бу ерни макон қилганлар. Археологлар тепа атрофида ва унинг
юқори қисмида тош қурол сифатида тайёрланган ва тайёрланмоқчи бўлган
кремний тоши парчалари ва синиқларини топишган. Ўша давр қуролларининг
аксарияти ана шу жинсдан ишланган эди. Тепа юқорисига чиқилгач сари бу
парчалар кўпайиб борган. Тепанинг энг юқорисида кремний жинси макони
топилган. Демак, қадимги аждодларимиз тош қуроллар ясайдиган жинсларни
излаб ана шу кон (устахона)ни топганлар.

Палеолит (қадимги тош асри) қуроллари (терини ишлашда қўлланилган
қирғич, неондерталларга пичоқ ёки найза тиғи сифатида хизмат қилган ўткир
учли тошлар) биринчи маротаба 1954 йилнинг октябрида Фарғона водийсининг
бугунги кундаги Қайроққум сув омбори мавзесида топилган эди. Қадимги
одамлар қуролларни қоратош ва парфирит деган тошлардан ясаганлар.

2. Аждодларимизнинг мезолит, неолит, энеолит, бронза даврларидаги
ҳаёт тарзи ва манзилгоҳлари

Инсоният тарихий тараққиётида мил.авв. ўн иккинчи минг йиллар илгари
бошланиб, 7 минг йилликгача мезолит (ўрта тош) даврини босиб ўтган. Бу даврда
бизнинг ўлкалар ҳам иссиқлашиб борган. Ёғингарчиликлар кўп бўлиб,
ўсимликлар ва ҳайвонот дунёси ҳозирги замон қиёфасига ўта бошлаган. Бу даврда
овчилик ҳаёт манбаи ҳисобланган. Ўқ-ёйнинг яратилиши бу даврнинг мухим
кашфиёти эди. Овчилик энди янгича мазмун касб этди. Ундан келадиган даромад
манбаи кўпайди, унда қўлга киритилган ҳайвонларнинг истеъмолдан ортиқчаси
қўлга ўргатила бошланди.

Бу даврнинг яна бир хусусияти овчилик билан термачиликнинг ҳам ўрнини
ошганлигидир. Энди одамлар ўсимликларни илдизи билан емасдан, уларни
саралаб, ширин ва мазали ўсимликларни истеъмол қилишни ўрганганлар. Бу ҳол
одам танасининг сифат жиҳатидан тозаланиши ва камол топишига, инсон ақли
тафаккурининг ўсиб ривожланишига ижобий таъсир кўрсатган. Термачилик
билан асосан аёллар шуғулланганлар.

Инсоният ўз тараққиёти тарихида яна бир давр неолит (янги тош) даврини
ҳам босиб ўтдики, бу даврда меҳнат қуролларига ишлов беришда силлиқлаш,



пардозлаш, арралаш усуллари ихтиро қилинди. Янги меҳнат қуроллари:
тошболта, пона, тоштеша, исканалар пайдо бўлди. Шу боис одамларнинг олдинги
даврлардагидек дайди хаёт кечиришларига зарурият қолмади. Улар ўтроқ ҳаёт
кечиришга ўтдилар. Доимий ертўлалар, кулбалар қуриш, лойдан, гуваладан уйлар
солиш, қишлоқлар барпо этиш бу даврга хос жараёнлар эди. Дехқончилик келиб
чиқди ва чорвачилик қарор топди. Бу давр жамоалари ҳаётида яна бир янгилик бу
бўлажак ҳунармандчилик хўжалигининг муҳим тармоғи хисобланаган сопол
буюмлар ишлаб чиқаришнинг кашф этилиши эди. Ҳақиқий ҳунармандчилик ҳам
шу даврда вужудга келди. Одамлар энди фақат ҳайвон терисидан ясалган кийим-
кечакларнигина эмас, балки унинг жунидан ҳамда ўсимликлар толасидан
тўқилган матолардан кийим-кечаклар тикиб киядиган бўлдилар. Неолит даврида
“она уруғи” ҳукмронлиги ўзининг энг гуллаган даврини бошдан кечирди.
Матриархат уруғ жамоасининг гуруҳли никоҳ доирасида жуфт оила қуриш
вужудга келди. Аёллар туғилган фарзандларининг оталаридан ўз уруғ жамоаси
манфаатига ишлаб беришни талаб қиладиган бўлдилар. Ана шу тариқа ичкуёвлик
мазмунидаги жуфт оиланинг дастлабки кўринишлари шаклланди.

Неолит даври маданиятига оид манбалар Ашгабатдан 40 км узоқдаги
Чақмоқли деган жойдан топилган. Бу ерда қумлар остида деҳқон жамоалари
қароргоҳи топилган. Чақмоқтошлар сочилиб ётган жой кенг, тақир жой бўлиб,
унда боҳорги ёмғирдан сўнг кўлмак суви тўпланган.

Ойдин кечада кўлмак суви қопқора бўлиб кўринганлиги сабабли туркман
чўпонлари бу жойни қоронғилик билан боғлаб номлаганлар. Шу боис ҳам бу жой
фан оламига “Жойтун маданияти” номи билан кирган.

Янги тош (неолит) даврида меҳнат қуролларининг такомиллашуви
натижасида турмуш тарзида тарихий ўзгаришлар содир бўлади. Инсоният
овчилик ва термачиликдан иборат ўзлаштирувчи хўжаликдан деҳқончилик ва
чорвачиликка асосланган ишлаб чиқаришга ўтади. Бундай ўзгариш баъзида
неолит революцияси ҳам деб юритилади.

Ушбу даврнинг яна бир кашфиёти-сополдан идиш ясаш бошланган.
Сополдан одам ва ҳайвонлар ҳайкалчалари ҳам ясалган. Бу даврда меҳнат
қуролларининг такомиллашуви (тошни силлиқлаш, пардозлаш, арралаш ва
пармалаш усуллари ихтиро этилган) инсонларнинг бир жойдан иккинчи жойга
кўчиб ҳаёт кечиришига зарурат қолдирмаган. Деҳқончилик хўжалиги ўз
навбатида ҳунармандчиликнинг ривожланишига, унинг заминида эса илк шаҳар
маданиятининг пайдо бўлишига олиб келади.

Милоддан аввалги III минг йилликнинг охирларига келиб, юртимиз
худудида тош даври тугаб, ўз ўрнини энеолит (мис тош даври) ва кейинчалик
бронза асрига бўшатиб берди. Ибтидоий одам метал оламига дастлаб мисни
ихтиро қилиш орқали кирган. Меҳнат қуроллари такомиллаштирилиб, рудали
металлар, мис, қалай, кумуш, олтинни ихтиро қилганлар ва уларни эритиш,
қуйиш ва улардан фойдаланиш йўлларини ўрганганлар. Ишлаб чиқаришда
бронзани ишлатила бошланиши билан жамият тараққиётида бронза даври
бошланган. Бу даврнинг сўнгги (сўнгги бронза) даврида юртимизда деворлар
билан ўралган қишлоқлар пайдо бўлган. Бу худудимизда қадимги шаҳарларнинг
вужудга кела бошлаш жараёни эди.



Бу даврга келиб қадимги хўжаликлар тараққий этиб, кўп оилали
жамоаларнинг бойликлари ортиб борган, жамиятда синфий табақаланиш жараёни
бошланган.

Деҳқончилик ва чорвачилик маданияти ҳамда иқтисоди ривожи заминида
эркаклар мавқеи ошиб борган, матриархат емирилиб, ота уруғи-патриархат қарор
топган. Энди қариндошчилик отага қараб белгиланди. Айнан шу даврда
жамоанинг мол-мулкларини қўриқлаш эҳтиёжи ҳарбий қабила иттифоқини
вужудга келишига сабаб бўлган.

Матриархатда мулк ижтимоий характерда, уруғ жамоасиники эди. Чунки
жамоанинг иқтисодий асосини ўзлаштирувчи хўжалик ташкил этган. Ибтидоий
аждодларимиз деҳқончилик ва чорвачилик ҳамда ҳунармандчиликни кашф
этишгач, жамоанинг иқтисодий асосини ишлаб чиқарувчи хўжалик ташкил
этадиган бўлди, хусусий мулкнинг келиб чиқишига кенг имкониятлар яратилди.
Энди оналарнинг жамоада тутган мавқеи секан-аста пасайиб, жамоага барқарор,
мўмай даромад келтирувчи оталар бош бўлиб қолди.

3. Меҳнат тақсимотлари. Хусусий мулкнинг вужудга келиши

Тараққиётимизнинг маълум бир даврида икки жамоа уруғидан эр-хотиндан
иборат жуфт оила шаклланди. Бу жамият ҳаётида содир бўлган бурилиш нуқтаси
эди. Чунки жуфт оиланинг вужудга келиши билан жамоа мулкчилигига
асосланган ибтидоий уруғчилик жамоаси заминига зил кетди. Оила манфаати
билан уруғ жамоаси манфаати ўртасида келишмовчилик, зиддият пайдо бўлди.
Уруғ жамоаларидан ташқари жуфт оилалар жамоаси таркиб топди. Уларни ўзаро
бирлаштирадиган манфаат омили албатта ишлаб чиқариш эди. Жуфт оилалар
негизида ишлаб чиқариш жамоаларининг пайдо бўлишида асосий омил – жамоа
ихтиёрида ортиқча мулкнинг ҳосил бўлиши ва жамоалараро маҳсулот
айирабошлашнинг вужудга келиши ҳал қилувчи ўрин тутди. Энди ҳар бир оила
ўзидаги ортиқча маҳсулот ва буюмларни қўшни оиладаги ўзида йўқ маҳсулотлар
билан алмашиш имкониятига эга бўлди. Бу жараён дастлаб икки уруғ жамоалари
ўртасида олиб борилган бўлса, сўнгра бу жараёнга бошқа уруғлар жамоалари ҳам
фаол қатнаша бошлашди. Жуфт оила мулки билан жамоа мулки энди сиғиша
олмай қолди. Оилалар ўртасида, уруғлар ўртасида жанжал, тўқнашув, ҳатто
урушлар келиб чиқди. Натижада енгилган оила ва уруғ жамоанинг бойликлари
ғолиблар қўлига ўтди. Енгилган жамоалар одамлари тобе қилиниб, қулларга
айлантирилди, ғолиблар мулкини қўриқлаш эҳтиёжи пайдо бўлди. Айнан шу
даврдан бошлаб уруғчилик жамоаси емирилиб, синфий табақалашиш жараёни
бошланди. Худди мана шу даврда жамоадаги ортиқча даромад – хусусий мулк ва
уни айирбошлаш жараёни билан боғлиқ бир бўлиниш (тақсимот) содир бўлди.
Чунки жамоа аъзолари бир вақтнинг ўзида икки соҳа билан шуғуллана олмас эди.
Улар ўзларига қулай ва маъқул соҳани танлаб ола бошладилар .Бу жараён
туфайли фанда биринчи меҳнат тақсимоти деб номланган деҳқончиликдан
чорвачилик ажралиб чиқди.



Таниқли олим, академик А.Асқаров1 нинг таъкидлашича, ерга, чорвага ва
ишлаб чиқариш воситаларига хусусий эгаликнинг пайдо бўлиши кашоварзлар,
озодкорлар ва гувакорлар орасида мулкий табақаланиш юз беришига олиб келди.
Бу жараён айниқса эркин деҳқон жамоалари – кашоварзлар орасида антик
даврнинг охирларига келиб жадал кечди. Кашоварзларнинг бойиб кетган қатлами
бадавлат деҳқонзодалар табақасини ташкил этса, уларнинг ер мулкидан ажралган
камбағал қисми кадиварлар табақасига айланди. Кадиварлар деҳқонзодаларга
қарам корандаларга – ижарачиларга айланди. Шундай ҳолни ҳунарманд ва
савдогарлар орасида ҳам кузатиш мумкин эди.

Археологик материаллар таҳлилига кўра, чорвадорлар жамоасида йирик
мулк эгалигининг пайдо бўлиши бронза давридаёқ юз берган кўринади. Чунки
бронза даври чорвадорлари кенг тарқалган районлардан бири жанубий Ўрол ва
шимолий Қозоғистон чўлларида ўрганилган Андронов маданиятининг Синташта
мозорқўрғонларидан топилган ашёвий далиллар жамоа аъзоларини бадавлат
чорвадор, аслзода ҳарбийларга, камбағал авом чўпон ва хизматкорларга
бўлинишини тақозо этади.

Бундай ижтимоий-иқтисодий туб ўзгаришлар таҳлилидан келиб чиқиб,
А.Асқаров ибтидоий уруғчилик жамоаси ва мулк эгалигининг шаклланиш
даврини ҳолисона уч даврга бўлади: 1. Уруғчилик жамоасининг матриархат
босқичи. Унинг хронологик доираси юқори палеолит, мезолит ва Ўзбекистон
ҳудудлари доирасида неолит даври; асосий хусусиятлари – мулкчилик ижтимоий
характерга эга, ўзлаштирувчи хўжаликнинг ҳукмронлиги; жамиятнинг
мафкуравий асосини табиат ҳодисаларига сиғиниш ва тотемистик диний
тасаввурлар ташкил этади; 2. Уруғчилик жамоасининг патриархат босқичи. Унинг
хронологик доираси энеолит ва бронза даври; асосий хусусиятлари – ишлаб
чиқарувчи хўжаликнинг таркиб топиши, эркин деҳқон жамоаларининг
шаклланиши ва Буюк Турк чўли (Арьянам Вайчах) чорвадорлари орасида
хусусий мулкчиликнинг илк бор пайдо бўлиши, жамиятнинг мафкуравий асосини
табиат унсурларига топиниш, биринчи навбатда, оловга (қуёшга) сиғиниш
шаклининг устуворлиги; 3. Уруғчилик жамоасининг ҳарбий демократия босқичи.
Унинг хронологик доираси – илк темир ва антик давр (мил.авв. VIII- милодий III-
IV асрлар); жамиятнинг иқтисодий асосини эркин деҳқон жамоа аъзолари ва
қишлоқ оқсоқолларининг хусусий мулки ҳамда умум жамоага тегишли мулк-
чорва яйловлари ташкил этади. Жамиятнинг ғоявий асосида зардуштийлик, сеҳр-
жодуга ишониш ва буддавийлик диний мафкураси ётади. Бу давр иқтисодий-
хўжалик асосини тарихан таркиб топган этномаданий вилоятларда (Суғдиёна,
Бақтрия, Хоразм, Чоч, Фарғона) суғорма деҳқончилик ва ҳунармандчилик, дашт
ва чўлли минтақаларда чорвачилик ташкил этади.

Жамият тараққиётидаги биринчи меҳнат тақсимоти (чорвачиликнинг
дехқончиликдан ажралиб чиқиши) иқтисодий ва ижтимоий асосларнинг
тезкорлик билан ривожланишига сабаб бўлди. Буни археологик тадқиқотлар ҳам
исботлайди. Жумладан, Сополлитепадан 8 та оиланинг манзилгоҳлари топилган.
Уларни уруғ жамоаси эмас, балки ишлаб чиқариш манфатлари бирлаштирган. 8

1 А.Асқаров. Ўзбек халқининг этногенези ва этник тарихи. Т., “Университет”, 2007, 26-б.



та катта оила таркибида патриархал тизим асосида қурилган юздан ортиқ жуфт
оилалар уюшган, ҳар бир катта оила жамоасини бошқариш иши улар орасидан
сайланган оқсоқол ихтиёрида бўлган. 8 та катта оила жамоалари оқсоқоллари
Оқсоқоллар Кенгашига бирлашганлар. Оқсоқоллар кенгашининг аъзолари
«Авесто» да иманапати номи билан юритилган. Имана – катта оила демакдир.
Иманапати- катта оила бошлиғи маъноларини англатади. Демак, Сополлитепада
8 та иманадан ташкил топган қабила жамоаси – қишлоқ фаолият кўрсатган.
«Авесто» да қабила жамоаси – қишлоқ Вис, олий кенгаш бошлиғи, қабила
оқсоқоли Виспати деб номланган.

Оқсоқоллар кенгаши (олий кенгаш) катта кучга эга эди. Уларнинг қўлида
дунёвий ва диний ҳокимият бирлашган эди. Уларнинг буйруқ ва кўрсатмалари
жамоа аъзолари учун қонун ҳисобланган. Мулк жамоа оқсоқоллари , ҳарбий
бошлиқлар, мўътабар шахслар қўлида тўпланиб борди. Синфий табақаланиш
кучайиб, жамиятни бошқариш оғирлашган. Жамоа бойлигини тақсимлаш,
жамоани бошқаришда демократик тамойиллир бузилиб, адолатсизлик кучайган.
Бу тарихий жараёнлар бронза даврининг охири ва илк темир даври (юртимизда
илк темир даври мил.авв. 1 минг йилликнинг биринчи ярмига тўғри келади) да
рўй бераётган эди. Шу тариқа бу пайтда ибтидоий жамоа тузуми ўзининг охирги
босқичини ўтаётган эди.

Патриархатда мулк матриархатнинг қатор ижтимоий ҳуқуқий нормаларини
сақлаган ҳолда, хусусий эди. Аммо жамият ҳали узил-кесил синфларга
ажралмаган, жамият ижтимоий-иқтисодий асосини эркин жамоалар, майда мулк
эгалари ташкил этар эди.

Ёзма маълумотларга кўра, деҳқон жамоаларида улар “кашоварз”, ҳунарманд
жамоаларида “озодкор”, савдогарлар орасида “гувакор” деб юритилди.
Археологик материаллар ва уларнинг энг қадимги ёзма манбалар билан қиёсий
таҳлили бронза ва илк темир даври жамоаларининг асосини ана шулар ташкил
этган, деган хулосага олиб келади.

Темир ибтидоий жамоа тузумини бузиб юборди ва хўжалик
табақаланишини тезлашувига олиб келди. Темир туфайли чорвачилик
дехқончиликдан узил-кесил ажралди, хусусий мулкчиликни мустаҳкамлади,
жамиятни синфларга бўлинишини тезлаштирди. Темир туфайли хўжаликда
иккинчи меҳнат тақсимоти келиб чиқди, энди ҳунармандчилик дехқончиликдан
ажралиб чиқди.

Ҳунармандчилик ихтисослашувининг содир бўлиши натижасида илк
шахарларнинг белгиларидан бири сифатида кенг миқёсда мол айирабошлашнинг
кучайишига сабаб бўлган бозор вужудга келди.

Миллоддан аввалги 2 минг йиллик ўрталарида яратилган ҳиндларнинг
“Махобхарата” асарида Ўрта Осиёликларнинг Ҳиндистон билан олиб борган
савдо алоқалари ҳақида қимматли маълумотлар берилган. Унда: «Остонада шоҳ
Юдхишхирани бошқа халқлар қатори қўлларида ҳадя сифатида жундан, ипакдан,
дарахт толасидан, пахтадан  … олинган матолар …, ўткир тиғли узун қиличлар,
темир найзалар… хушбўй ичимликлар ва минглаб қимматли тошлар келтирган
саклар, тохарлар, қанглар кутиб турганлар», -деб ёзилган.



Ўлкамизнинг қадими ҳақида турли ривоятлар ҳам бизгача етиб келган.
Улардан бирида шундай дейилади: Муғпошша (бу қадимий қалъа харобаси
Фарғона шаҳридан 12 км жанубий-шарқда сақланиб қолган. Муғпошша қалъаси
профессор А.Н.Бернштам томонидан ўрганилиб, бу ёдгорлик VI-VII асрларга
мансуб деб эълон қилинган) қалин деворлар билан ўралган эди. Кунлардан
бирида бу қалъага душманлар ҳужум қилиб, уни қамал қилади. Шаҳар қаттиқ
ҳимоя қилинади. Душман шаҳарни ололмаслигига кўзи етгач, қамални
бўшатишга ва орқага қайтишга қарор қилади. Ана шундай пайтда қалъа
ҳокимининг қизи хоинлик қилади (у унаштирилган эди). Ногаҳон қизнинг кўзи
душманнинг ёш, келишган лашкарбошисига тушиб, мафтун бўлиб қолади. Унга
мактуб битиб, ёй ўқи учига жойлаштириб, душман томон отади. Мактубда
қаердан ер ости қувури орқали қалъага сув кириши ҳам кўрсатилган эди.
Лашкарбоши булардан воқиб бўлиб, қалъага кирадиган сувни бошқа томонга
буриб юборишни буюради. Сувсизликдан мадори қуриган қалъа ҳимоячилари
таслим бўлишади. Мағлуб ҳокимнинг қизи ишва ва табассум билан
лашкарбошини қарши олади. Қиз гўзал бўлишига қарамай лашкарбоши ундан юз
ўгиради.

Лашкарбоши “халқига ва отасига бевафо бу қиз менга вафо қилармиди”,
деб уни ёввойи жийроннинг думига боғлашни буюрибди. Пишқириб турган
жийрон думига боғланган қизни чақир тиканак босиб ётган биёбон бўйлаб судраб
кетибди. Париваш қиздан қонли латта-путта (лак-латта) га айланган кийимидан
бошқа ҳеч нарсаси қолмабди. Ана ўшандан бўён Муғпошшанинг шарқий
томонидаги бу жой Лакқон номи билан аталиб келинади.

Қадимда деҳқончилик хўжалиги ўз навбатида ҳунармандчиликнинг
ривожланишига, унинг заминида эса илк шаҳарлар маданиятининг пайдо
бўлишига олиб келган. Буни археологик топилмалар ҳам тасдиқлайди. Қадимги
шаҳарлар ҳақидаги бир ривоятда шундай дейилади: Фарғона ҳавзасининг қоқ
ўртасида қадимда бир шаҳар бўлган. Шаҳар ҳокимининг анча лашкари бўлиб, ҳар
бир лашкарбошининг ўз байроғи бўлган. Ривоятда шаҳарда йигирмата (бис)
байроқ (так) бўлганлиги айтилади. Жанговор байроқлар шаҳарда сақланган.
Шаҳар ҳокими эса жоҳил ва адолатсиз киши бўлган. Ҳеч ким унинг сўзини
қайтара олмаган. Азоб уқубатда қолган фуқаролар кечалари худога ёлвориб,
золимнинг зулмидан қутқазишни сўраганлар.

Кунларнинг бирида ғарбдан кучли шамол эсиб, оламни тўзон босибди.
Одамлар эшик ва дарчаларини ёпиб олишибди. Тонг отгандан кейин аҳолининг
кўпчилиги ўз кулбаларидан чиқа олмаганлар. Шаҳар қум остида қолиб кетган.
Шаҳарнинг қаҳрли ҳокими ҳам бу ҳалокатдан ҳоли колмаган.

Қумтепалар остидан бу шаҳар харобаларини археолог П.Т. Конопля топган.
Бу шаҳар юқорида айтилган байроқлар билан боғлиқ Бистак номи билан аталган.

4. Аждодларимиз цивилизациясида муқаддас “Авесто” ва
зардуштийлик таълимотининг ўрни

Ғарб тарихий манбаларида таъкидланганидек, машҳур реформатор
(ислоҳотчи) лар ва маърифатчилар даври энг зўр ва ажойиб Ренессанc (уйғониш)



деб номланган даврни антик Рим ва Юнонистон маданияти билан боғланмасдан
форматор (ислоҳотчи) лик ҳаракати Ўрта Осиёнинг буюк фарзанди Зардушт
пайғамбардан бошланган дейилса ҳақиқатга яқинроқ бўлар эди. Чунки унинг
таълимоти нафақат инсонпарварлик ғояларини биринчи бўлиб илохийлаштириб,
дунёвий ҳаётни муқаддаслаштирган, балки унинг асосий ақидалари кейинги
жаҳон динлари – христианлик ва исломнинг ақидавий ва ибодат қоидаларига ҳам
замин бўлган.

Зардушт образи муқаддас Таврот, Инжил ва Қуръонда куйланган
пайғамбарлар тақдирига тўғри келиши ҳам тасодиф эмас. У ҳам муайян тарихий
даврда Ўрта Осиёда дастлабки ижтимоий табақаланиш ва давлатларнинг пайдо
бўлиши ва шаклланиши жараёнларида юзага келди. Натижада минтақада
даставвал политеизм (кўп худолик) ва кейинчалик монотеизм (якка худолик)
ғояларининг умумий қонун-қоидалаштириш заруриятини, мавжуд диний
тасаввурларнинг танланиши ва тартибга солинишига сабаб бўлади. Бундай
зарурат Ўрта Осиё шароитида реформатор сифатида Зардуштни биринчи
пайғамбарлардан бири қилиб тарих саҳнасига кўтарган эди.

Зардушт (Заратуштра) – оқ, олтин туялик маъносида берилган ном бўлиб,
унинг асл исми Магупта бўлган. У мил.авв. VIII асрнинг I чорагида Қуйи
Амударё ҳудудларида яшаган Орийлар қабилалар иттифоқига қарашли Спитама
уруғидан чиққан Пуришасп хонадонида туғилган. Шу уруғга тегишли
Фарохимнинг қизи Дуғдава унинг онаси бўлган. Ёшлигида отаси уни ўз
даврининг ақлли одамларидан бири бўлган Барзин қуруш (чўпон)га шогирдликка
беради. 7 ёшдан 15 ёшгача унинг тарбиясида бўлиб, Орий қабилаларида кенг
тарқалган, турли соҳалар тангриларини мадҳ этувчи яштларини ёд олади. Орий
қабилалари ўртасидаги зиддиятларга кўпинча кўпхудолик сабаб бўларди. Буни
тушунган 23 ёшли Зардушт бутун оламнинг қудратли ҳукмдори Ахура Маздага
яъни, якка худога итоат этиш лозим деган қарорга келади. У ўз ғоясини ўз уруғи
ва қабиладагилари орасида тарғиб қила бошлайди. Лекин, одамлар минг йиллаб
сиғиниб келган кўпхудолик ўрнига якка худога сиғинишга ўтиши ниҳоятда
мушкул эди. Шу боис, Зардушт қабиладошлари томонидан бадарға қилинади. Бир
неча йиллар чўлу-биёбон, тоғу-тош, шаҳару-қишлоқларни кезиб ўз юртига
қайтади. Ўз қабиладоши, лекин бошқа уруғдан чиққан қизга уйланиб уч ўғил ва
уч қиз кўради. Қизлари: Фрини, Трини, Пуричисто, ўғиллари: Иставатр, Уруватр,
Хурчитра эканлиги манбаларда келтирилган. Мустақил Бахтар давлатининг
ҳукмдори Гуштаси саройига борган Зардушт учун ўз таълимотини, мақсадларини
рўёбга чиқариш осонроқ бўлади ва бу диний таълимот тез орада бутун
мамлакатга ва секин-аста атроф мамлакатларга ёйила бошлайди.

Зардуштийлик таълимоти кўп адабиётларда турли номлар билан айтилади.
Масалан: “Мазда парастлик” – бунда маърифатчилар даври энг зўр ва ажойиб
Ренессанс (Уйғониш) деб номланган даврни антик Рим ва Юнонистон маданияти
асосан ягона тангри Ахурамазда назарда тутилган. (мазда-ақл, донишмандлик
тимсоли). “Авесто” таълимоти – шу диннинг муқаддас ёзуви, “Парсизм”-
Хиндистонда Искандар замонидан шу кунгача бу динга сиғиниб келувчи қавм
номидан олинган атама. Шунингдек, тарихий, илмий адабиётларда бу таълимот
ҳақида зардўштийлик, заратуштризм, оташпарастлик атамалари ҳам қўлланилади.



Зардуштийлик таълимоти Оврупада юнонча “астрон” (юлдуз) сўзи билан
боғлиқ зароастризм номи билан машҳур.

Бир қатор олимларнинг фикрича, Зардушт ўз таълимоти тарғиботини Ўрта
Осиёдаёқ бошлаган, аммо ўз ватанида муваффақият қозонмагач, бу ерни тарк
этишга мажбур бўлган.

Зардуштийлик динининг муққаддас китоби “Авесто” Эрон ҳамда Ўрта Осиё
халқларининг қадимий маданияти (эътиқоди, тили, жўғрофияси, адабиёти)ни,
қисман тарихини ўрганишда асосий манбалардан бири ҳисобланади.

Тарихчи И.М.Дъяковнинг ёзишича, Зардушт узоқ саргардонликдан кейин
Дрангиё (ҳозирги Эрон билан Афғонистон чегарасида) ўлкасига бориб, унинг
ҳокими (кави) Виштаспа ҳузуридан паноҳ топган. Маҳаллий ҳоким пайғамбарга
янги диний таълимотни тарғиб қилишга ёрдам берган.

Зардуштийликнинг энг муҳим белгиси, унинг дуалистик характерга эга
эканлигидир. Унда ёруғлик, эзгулик худоси Ахурамазда (Ормузд) ва қоронғулик,
ёвузлик худоси Ангра Майню (Ахриман) орасидаги доимий кураш ётади. Асли
Зардушт дини Ўрта Осиё қабилалари қадимий худолари образидан келиб чиққан.
Икки худо – Варуна ва Митра-илк худоларнинг бошида турган. Бу жуфтликда
жамоа ва давлат яратган қонун-қоидаларни ифодаловчи образлар Варуна жамият
ахлоқий тартибларини бузган кишиларни жазоловчиси, Митра эса инсонларга
яқин бўлиб, у кишилар ўртасидаги аҳд ва дўстлик худоси сифатида тасвирланади.
Мазкур диний тасаввурлар ўрнида пайдо бўлган Зардуштийлик Варуна образини
Ахурамазда (донишманд худо) сифатида улуғлайди ва уни бутун коинот ва жонли
мавжудотни, руҳларни, инсон ва жониворларни яратган ягона худога
айлантирган. Бу бунёдкор парвардигор инсонга эзгулик ва ёвузликни, ҳақиқат
билан ёлғонни танлаш ихтиёрини берган.

Зардуштийлик таълимотининг муҳим жиҳати шундаки, унда ижтимоий
зулмга қарши курашиш имконияти бу борада ҳам руҳ, ҳам инсон ўз йўлини
танлаши лозимлиги баён этилган. Мазкур ғоя буюк “Шоҳнома”да ҳам ўз аксини
топган. Унда инсон ҳаёти кўринишларининг моҳирона тасвирларида,
кишиларнинг ўзларига хос эзгулик ва камчиликлари, ижобий ва салбий
томонлари ифодаланган. Иккинчи асосий ғоя яхшилик ва ёмонлик ўртасидаги
азалий ва абадий кураш ғоясидир. Асарда зўр маҳорат билан Ахурамазда
бошчилигидаги яхшилик кучларининг Аҳриман қўл остидаги ёвузлик
лашкарларига қарши кураши талқин этилган.

Зардуштийлик таълимотида инсон муаммоси ва мавқеи унинг эзгулик ва
ёвузликка муносабати билан ўлчанган. Илк пайғамбар таърифича, барча одамлар
эзгулик йўли ва ёвузлик йўлини ихтиёрий равишда танлашади. Бу аҳлоқни эркин
танлашда тарихий бурилиш даври, бир турмуш тартибидан бошқасига ўтиш учун
характерли бўлган шахс озодлиги ўз асксини топган. Зардушт инсон мавқеини
улуғлаб, ўз наздида ҳақиқат, яъни тўғри турмуш тарзи тинч меҳнатдан иборат,
деб таъкидлайди. Унинг фикрича, бу дунёда илоҳий кучлар марҳамати билан ва
нариги дунёда катта қурбонликлар шарофати билан бахтга эришиш мумкин эмас.
Тинч меҳнат, бойликларни жамғариш ва уларни муҳофаза қиладиган
тежамкорлик ҳам Зардушт яратган Арта (ҳақиқат тартиб)нинг мазмунини ташкил
этади.



Зардуштийлик таълимотида инсон мавқеи юксакликка кўтарилган. Инсон
ҳаёти учун зарур бўлган иккита ғоя: меҳнат ва тинчлик ғояси жуда улуғланган.

Зардуштийлик таълимотига биноан Ахурамазда Аҳриман ва ёвуз девлар
устидан ғалаба қозонади, бутун инсоният бирикиб, ягона тил ўрнатилади, барча
одамлар фаровон ва тинч ҳаёт кечирадилар. Аммо, жаннатий ҳаёт ўрнатилиши-
“зиё салтанати”дан олдин қиёмат қойим бошланади, бутун жонзотлар эриб турган
маъдан ичидан ўтадилар. Гаталарда бундай дейилади: “Қип-қизил олов ва эриб
турган маъдан синовидан ўтгач, Дурж (ёлғон, тартибсизлик руҳи) тарафдорлари
зулмат салтанатига, Арта (ҳақиқат, тарибот руҳи) тарафдорлари эса зиё
салтанатига тушадилар”. Унда жаннат ва дўзах тасаввури қуйидагича
таърифланган: “келажакда ҳар кимнинг ўз эвази бор. Ким Арамати (тинчлик)
билан дўстлашса, ўша Ахурамазда ва Арта салтанатига тушади”. Зардушт
фикрича, ўлгандан сўнг кишининг руҳи “Чинвот” кўприги устидан ўтиши керак.
Бу кўприк тақводорлар учун кенг ва равон бўлса, ёвузлар учун қилдай ингичка
бўлиб қолади ва оқибатда улар жаҳаннамга қулаб тушадилар.

Зардушт таълимоти ўзидан олдин мавжуд бўлган оташпарастлик эътиқоди
тараққиётининг янги, юқори босқичини ташкил этади. Оташпарастлик дини
зардуштийлик динидан 10-15 аср олдин қабилалар уюшмаси эътиқоди сифатида
вужудга келган ва кўп худолик дини (политеизм) сифатида шаклланган ижтимоий
ходисадир. Жумладан, Қуёш худоси- Митра-бош худо, ер, сув, ҳосилдорлик
худоси эса Ардисвура-Анахита ва ҳ.к. Зардушт таълимотининг тарихий аҳамияти
ана шу кўпхудоликни яккахудолик (монотеизм) томон йўналтирганлиги ва ўз
таълимотини муқаддас “Авесто” китоби орқали тизимли баён
қилинганлигидадир.

Бу диннинг асосий бош асари “Авесто” Осиё ва қўшни мамлакатларнинг
деярлик минг йиллик тарихи ва маданиятини ўрганишда энг муҳим ёзма
манбалардан бири бўлиб ҳам хизмат қилади.

Зардушт динига биноан, ўликларни ерга кўмиш, сувга ташлаш гуноҳ деб
ҳисоблаб, ўликнинг гўшт ва терисини йиртқич ҳайвон ва қушларга едириб,
суякларини махсус сопол қути (оссуарий)ларга солиб айрим биноларда
сақлаганлар. Шу жойда бундай оссуарийлар сақланган жойларнинг кўп миқдорда
Ўрта Осиё ҳудудларидан топилганлигини айтиб ўтиш жоиздир. Ана шу ва бошқа
далилларга асосланиб, кўп олимлар Зардуштниннг ватани Ўрта Осиё эканлигини
тан оладилар.

Бу диннинг яна бир ўзига хослик жиҳати – ундаги дафн маросимидир. Унга
биноан тобут ва жасад билан боғлиқ кишилар (ўлик ювғучи) бутун умр нопок
ҳисобланиб, улар олов, сув, муқаддас буюмлардан 30 қадам, бошқа одамлардан
уч қадам узоқликда бўлиши, яъни яқинлашмаслиги шарт ҳисобланган. Шундай
қилиб, табақаланиш диний жиҳатдан муқаддласлаштирилган. Ҳатто, ётиш-туриш
ҳам табақаларга қараб белгиланган. Масалан, хўрознинг биринчи кичқириши
билан дастлаб олов меҳроби хизматчилари, иккинчи қичқиришида – деҳқон,
учинчисида – бошқа одамлар уйғониши зарур, деб таъкидланган.

Зардуштийлик таълимотининг муқаддас китоби “Авесто”дир. Абу Райхон
Беруний ўзининг “Ўтмиш халқлардан қолган ёдгорликлар” номли асарида бу
муқаддас китоб ҳақида: “Подшоҳ Доро ибн Доро хазинасида ўн икки минг



қорамол терисига тилло билан битилган бир нусхаси бор эди. Искандар
оташхоналарни вайрон қилиб, уларда хизмат этувчиларни ўлдирган вақтда уни
куйдириб юборди. Шунинг учун “Авесто”нинг бешдан учи йўқолиб кетди.
“Авесто” ўттиз наск (қисм) эди. Мажусийлар қўлида ўн икки наск чамаси қолди”,
деб ёзиб қолдирган.

Муқаддас “Авесто”нинг сақланиб қолган қисми 4 та китобни ташкил этади.
1. “Вадовдат” -(Ахуромазда ва пайғамбар мулоқотлари).
2. “Ясна”- (Зардушт хатлари  (гатлари) ҳамда 72 та башоратлари).
3. “Виспарт” – (оламни билиш ҳақидаги панд насиҳатлар).
4. “Бундахаш” (Яшта) – Ахурамаздани золим кучларга қарши курашда

улуғловчи 22 та қўшиқлар .
“Авесто” мил. авв. 250-йилларда аршахийлар даврида яна тиклана

бошланган ва янги матнлар билан тўлдирилган. Сосонийлар ҳукмронлиги
даврида (мил.авв. VII-III асрлар) бу иш поёнига етказилган. “Авесто”нинг учта
китоби қадимги тилда, тўртинчиси эса Паҳлавий тилда тикланган.

“Авесто”да оташпарастлик вужудга келган юрт Арийанэм Войчах
(орийларнинг катта маскани) номи билан берилади. Бақтрия ўлкаси Бахди,
Амударё- ўкуз номлари билан аталади. Зардуштийлик ахлоқининг асоси (асосий
тамойиллари)ни – эзгу фикр, эзгу сўз ва эзгу амал ташкил қилади. Муқаддас
китобда келажакка ишонч билан қараш тарғиб этилиб, эзгулик барибир бир
кунмас бир кун ёвузлик устидан ғалаба қозонади дейилади. Бироқ, бунинг учун
одамлар имонли-эътиқодли бўлишлари зарурлиги уқтирилади. Имон қуйидаги
учта таянчга асосланади: 1.Фикр софлиги; 2.Сўзнинг собитлиги; 3.
Амалдорларнинг инсонийлиги. Муқаддас “Авесто” да ер юзидаги ёвузликка
барҳам беришнинг воситаси сифатида одамларни меҳнат қилиб яхши яшаш учун
экин экиш зарурлиги уқтирилади.

Китобда кўрсатилишича, зардуштийларда 15 ёш балоғат ёши ҳисобланган.
Бу ёшга тўлган болалар зардуштийликка эътиқод рамзи сифатида белларида жун
ипакдан тўқилган камар тақиб юрадиган бўлганлар. Шундан сўнг уларни
ибодатхоналарда ўтадиган маросимларда

“Авесто” да кўрсатилишича, дунё 12 минг йиллик тарихга эга бўлган. Бу
тарихнинг ҳар бири 3 минг йилдан давом этадиган 4 даврга бўлинган. Учинчи
даврда дунёни сув босган. Бу ҳодиса ўсимлик, ҳайвонот ва инсонларнинг
бутунлай қирилиб кетиши хавфини туғдирган. Шунда афсонавий пайғамбар
Ийим уларнинг жонига оро кирган.

Инсоният Ийим пайғамбар подшолиги даврида бахт-саодат маконида
касаллик ва ўлим кўрмай яшаган. Ҳатто Ахурамазда унга олтин найза ва олтин
қамчи совға қилган. Ер одамлар яшаши учун торлик қилиб қолганда, пайғамбар
(подшоҳ) найзани ерга суқиб худодан уни кенгайтиришни сўраган ва бунга
эришган. Бироқ у қанчалик жасорат кўрсатмасин, ўз ишларига ортиқча баҳо
бериб, мағрурланиб кетади ва Ахурамазда ман этган қорамол гўштини еб қўяди.
Оқибатда у худо(Ахурамазда) нинг қарғишига учрайди. Шу даврдан  бошлаб
одамзод абадийликдан маҳрум бўлган. Одамларнинг касал бўлиши ва ўлими
бошланган.



Маълумки, ҳар бир диннинг ўз муқаддас жойлари бўлган. Масалан,
христианликда черков, исломда мачит ва ҳок. Шу сингари зардуштийликнинг ҳам
муқаддас жойлари бўлган. Бу жойлар Оташкада номи билан аталган.

Зардуштийликда мана шундай биринчи муқаддас жой (Оташкада) Зардушт
худо (Ахурамазда) дан илк марта ваҳий қабул қилиб олган Ходаркат (Тўрткўлдан
22 км шимолий шарқда, ҳозирги Қўйқирилган қалъа ўрнида) да қурилган.
Иккинчи бундай муқаддас бино Бахди (ҳозирги Афғонистондаги  Балх) да
Зардуштнинг лойиҳаси асосида қурилган. Зардушт бу бинони фойдаланишга
топшириш маросимида қатнашаётганида орқадан пичоқ уриб (Турон шоҳи
Афросиёбнинг ўғли ёки набираси Аржаспнинг буйруғи билан лашкарбоши
Братар Вахш тамонидан ) ўлдирилган.

“Авесто” нинг маълум қисмини сақлаб қолган қавм – ҳозир Ҳиндистонда
истиқомат қилаётган ва бу таълимотга ҳозиргача ҳам эътиқод қилиб келаётган
Парс қавмидир.

“Авесто” ни ўрганишни ва авестошуносликни бошлаб берган олим эса
1755-1761 йилларда ана шу Парс қавми орасида яшаб ижод қилган француз
олими Анкетил Дюперрондир.

Зардуштийлик динининг муқаддас китоби бўлмиш “Авесто” (асосий матн)
битикларида илгари сурилган ғоялар аждодларимиз ҳаёти, турмуш тарзи, урф-
одатлари, диний эътиқоди ва ақидалари билан бир қаторда қадимги тарих,
фалсафа, диншунослик, манбашунослик, география, этнография, тиббиёт
соҳаларини ўрганишда, ёшларимизнинг дунёқарашини ўстиришда катта
маънавий-маърифий қимматга эгадир. Зардушт томонидан яратилган бу изчил
таълимот, аввало ўша даврдаги давлат ва жамиятнинг сиёсий мақсадларини акс
эттирувчи мукаммал мафкура бўлиб шаклланганлиги аллақачон эътироф этилган.
Шу маънода “Авесто” қадим аждодларимизнинг теран фикрларини, илк илмий
хулосаларини бугунги авлодларга етказувчи, ўтмиш билан келажакни
туташтирувчи муқаддас кўприкдир. Ўзлигимизни англашда, буюкликка, эртанги
кунга теран нигоҳ ва ишонч билан боқишимизда “Авесто” бизга беқиёс маънавий
ва руҳий озуқадир. Асарда илгари сурилган ғоялар тарихимизнинг барча
даврларида ҳам ўз аҳамиятини сақлаб қолган ҳолда доимо барқарорликка,
тараққиётга хизмат қилиб келган. Бу муқаддас ёзувларнинг яна бир жаҳоншумул
аҳамияти шундаки, унда инсониятни эзгулик, яхшилик йўлидан бориб қабоҳат,
зулматга қарши аёвсиз курашиш кераклиги ва бу курашда эзгуликнинг ғалаба
қозониши муқаррар эканлиги тўғрисидаги ишонч руҳини мустаҳкамлашда хизмат
қилади.

“Авесто” ғояларининг яна бир аҳамиятли жиҳати-жисмоний куч қудратга
қарши эзгу инсонларга хос бўлган маънавий баркамолликнинг юқори ўринга
қўйилганлигидир.



Хулоса

Ўзбекистоннинг давлат мустақиллигини қўлга киритиши туфайли  халқимизнинг

асрий орзуси ушалди, ўз тақдири ва келажагини ўзи яратадиган бўлди. Тарихан қисқа

даврда жамиятимиз ижтимоий-сиёсий ҳаётининг барча соҳаларида кескин бурилиш

ясалди. Мамлакатимизни модернизация қилиш, фаол демократик янгиланишларни

амалга ошириш билан боғлиқ қатор ислоҳотлар ўтказилди. Жумладан, ана шу буюк

ўзгаришларни асрлар давомида орзу қилган халқимизнинг кўҳна тарихига бўлган

муносабати тубдан ўзгарди. Зеро, Президент Ислом Каримов таъкидлаганидек: “...

мамлакатимизда ҳар томонлама муносиб ёшларни, Ватанимиз келажаги учун

масъулиятни ўз зиммасига олишга қодир бўлган, жисмоний ва маънавий соғлом,

баркамол авлодни тарбиялаш учун зарур барча шарт-шароитларни яратиш бўйича

аниқ мақсадга қаратилган кенг кўламли чора-тадбирларни амалга ошириш”, бугунги

куннинг долзарб вазифаси бўлиб бормоқда. Айниқса, бугунги мураккаб глобаллашув

даврида маънавият соҳасида вужудга келаётган долзарб муаммолар, халқимиз

маънавиятини асраш ва янада юксалтириш, ёш авлоднинг қалби ва онгини турли

зарарли ғоя ва мафкуралар таъсиридан сақлаш ва ҳимоя қилишда Ватан тарихини ҳар

томонлама ва чуқур тадқиқ этиш, бирламчи манбаларга таяниб талқин этиш, келажак

авлодга ҳақиқий тарихимизни ўқитиш орқали уларни юксак маънавиятли шахслар

этиб тарбиялаш долзарб аҳамият касб этади.

